
MINUTI

Il-Minuti tal-Laqgħa Nru 8 li saret fil-21 ta’ Novembru 2017, ġew ikkonfermati.

IĊ-CHAIRPERSON (Onor. Beppe Fenech Adami): M’hemm ebda korrispondenza ġdida mill-aħħar laqgħa tal-Kumitat għalhekk nistgħu ngħaddu għat-tieni item fuq l-aġenda tal-lum.


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.)

IĊ-CHAIRPERSON:  Nitlob li jiġi msejjaħ fil-Kamra s-Sur Albert Mamo li huwa x-xhud li ntalab min-naħa tal-Gvern għal-lum.

Is-Sur Albert Mamo daħal fil-Kamra tal-Kumitat.

IĊ-CHAIRPERSON: Sur Mamo, se jingħatalek il-ġurament qabel ma tibda tixhed. 

IS-SUR ALBERT MAMO: Jiena Albert Mamo, naħlef li ngħid il-sewwa, is-sewwa kollu, u xejn ħlief is-sewwa. Hekk Alla jgħinni.

IĊ-CHAIRPERSON: Sur Mamo, inti ġejt imħarrek fuq talba tar-rappreżentanti tan-naħa tal-Gvern fuq dan il-Kumitat. Qed nifhem li tixtieq li tkun assistit mill-avukat ta’ fiduċja tiegħek li jinsab preżenti ħdejk.  Filwaqt li dan huwa permess, inti mistenni li twieġeb għall-mistoqsijiet li se jsurulek u mhux l-avukat, ħlief fejn ikun hemm punti tekniċi jew ta’ natura purament legali fejn allura għandek il-fakultà li tikkonsulta mal-avukat tiegħek. Dr Mifsud, nitolbok tifhem li l-mistoqsijiet qed isiru lilu, u allura ħalli lilu jweġibhom. Ngħaddu għall-mistoqsijiet. 

L-Onor. Robert Abela.

ONOR. ROBERT ABELA: Sur Mamo, tista’ tispjega x’kariga kont tokkupa fi ħdan id-Dipartiment tal-Artijiet tul is-snin, u tgħidilna minn meta sa meta?

IS-SUR ALBERT MAMO: Jien ġejt posted fil-Land Department fl-1975. Dak iż-żmien kont nokkupa l-kariga ta’ administrative officer (AO), u eventwalment sirt assistant head. Ħdimt kważi fis-sections kollha tad-Dipartiment u fis-sena 2000 sirt Direttur tal-Artijiet, però ġejt ukoll mitlub sabiex naġixxi bħala Kummissarju tal-Art. Irtirajt fit-28 ta’ Diċembru 2012.

ONOR. ROBERT ABELA: Jiġifieri qed nifhem li tlajt l-iskaluni kollha ta’ dan id-Dipartiment sa ma okkupajt l-ogħla kariga.

IS-SUR ALBERT MAMO: Bdejt minn AO.

ONOR. ROBERT ABELA: Niġi mill-ewwel għall-każ li qegħdin nitkellmu dwaru, jiġifieri dak ta’ Spinola Road. X’kien l-involviment tiegħek f’dan il-każ?

IS-SUR ALBERT MAMO: Jien dħalt fil-każ meta sirt naf bih, minħabba li ġew ikellmuni l-kumpanija E.G. Property Holdings – kienu fil-fatt ġew Ernest Grech u Vince Farrugia –  wara li konna għamilna mandat ta’ inibizzjoni biex jieqfu. Apparti minn hekk irċevew ittra mingħand il-Joint Office fejn qalulhom li ċ-ċens li huma kienu xtraw kien skada.

ONOR. ROBERT ABELA:  Meta huwa l-perjodu li qed nitkellmu dwaru?

IS-SUR ALBERT MAMO: Around 2003.

ONOR. ROBERT ABELA: X’kien l-iskop ta’ dan il-mandat ta’ inibizzjoni li għamel id-Dipartiment tiegħek kontra l-kumpanija?

IS-SUR ALBERT MAMO:  L-iskop tal-mandat kien biex inżommuhom milli jkomplu jiżviluppaw il-proprjetà għax kellna ħafna protesti, fosthom anke petition lill-President ta’ Malta. Kien hemm ukoll il-Kunsill Lokali ta’ San Ġiljan li kien qed jiġri warajna. 

ONOR. ROBERT ABELA: Jiġifieri nifhem li kien hemm ilmenti minn residenti u mill-kunsill lokali fuq żvilupp li kien qed isir. Fejn kien qed isir dan l-iżvilupp?

IS-SUR ALBERT MAMO: L-iżvilupp kien qed isir fi Spinola Road. Fil-fatt irriżulta li l-iżvilupp li kien qiegħed fuq Nri. 81, 82, 83, u l-biċċa li okkupaw fuq wara ta’ dawn il-proprjetajiet, kien prattikament at that time kollu lest. Il-blokka kienet waħda sħiħa, u x-shell form kienet lesta kompletament.

ONOR. ROBERT ABELA: Jiġifieri fl-istadju li nġibditilkom l-attenzjoni li kien qed isir żvilupp, il-binja kienet prattikament lesta. Korrett?

IS-SUR ALBERT MAMO: Iva.

ONOR. ROBERT ABELA: Imma l-ilment tar-residenti kien jikkonċerna l-iżvilupp fuq dawn il-fondi li għadek kif semmejt inti, jew kien rigward l-iżvilupp fuq il-foreshore?

IS-SUR ALBERT MAMO: Le, kien dwar l-iżvilupp fuq il-foreshore.

ONOR. ROBERT ABELA:  Jien nifhem li qabel sar il-mandat min-naħa tad-Dipartiment l-ewwel indagajtu jekk l-ilmenti kenux ġustifikati jew le.

IS-SUR ALBERT MAMO: Indagajna jekk l-ilmenti kenux ġustifikati u l-mandat li sar kien fuq dik il-parti li kienet fuq il-foreshore.

ONOR. ROBERT ABELA: Fil-mument li sar il-mandat, din il-parti li kienet fuq il-foreshore kienet żviluppata diġà jew kien se jinbeda l-iżvilupp?

IS-SUR ALBERT MAMO: Jekk m’iniex sejjer żball kienet lesta kompletament.

ONOR. ROBERT ABELA: Kienet żviluppata.

IS-SUR ALBERT MAMO: Iva.

ONOR. ROBERT ABELA: Mill-investigazzjoni li għamiltu intom x’kien qed jirriżultalkom allura dwar din il-parti tal-foreshore u l-iżvilupp li kien hemm fuqha? Il-proprjetà ta’ min kienet?

IS-SUR ALBERT MAMO: Il-proprjetà tal-foreshore kienet tal-Gvern.

ONOR. ROBERT ABELA: X’kien il-pass li sar wara li sar il-mandat ta’ inibizzjoni min-naħa tad-Dipartiment tagħkom kontra l-kumpaniji privati?
IS-SUR ALBERT MAMO: Il-mandat intlaqa’, u segwa b’kawża.

ONOR. ROBERT ABELA: Il-kawża favur min ġiet deċiża? Favur is-sidien privati jew favur...?

IS-SUR ALBERT MAMO: Il-kawża ġiet appellata...

ONOR. ROBERT ABELA: Ħalli l-ewwel nibdew bl-Ewwel Istanza. Kif ġiet deċiża l-kawża? Favur jew kontra d-Dipartiment?

IS-SUR ALBERT MAMO: Favur id-Dipartiment.

ONOR. ROBERT ABELA: Semmejt li ġiet appellata.

IS-SUR ALBERT MAMO: Iva, ġiet appellata. 

ONOR. ROBERT ABELA: Għandi nifhem mill-kumpanija.

IS-SUR ALBERT MAMO:  Iva. L-appell ma ntlaqax u baqgħet favur id-Dipartiment.

ONOR. ROBERT ABELA: L-appell tal-kumpaniji ma ntlaqax, u s-sentenza ġiet favur id-Dipartiment tal-Artijiet. Qed nifhem li s-sentenza tal-Qorti tal-Appell ġiet deċiża fl-2009. Korrett?

IS-SUR ALBERT MAMO: Iva, fis-27 ta’ Marzu 2009.

ONOR. ROBERT ABELA: Fis-sustanza tagħha x’kienet tgħid? Jiġifieri l-ordni tal-qorti fiex kienet tikkonsisti?
IS-SUR ALBERT MAMO: L-ordni tal-qorti kienet li l-parti li nbniet fuq il-foreshore titwaqqa’ fi żmien xahrejn.

ONOR. ROBERT ABELA: Wara dik is-sentenza, id-Dipartiment esegwixxa s-sentenza tal-qorti? Iddemolixxa, kif ordnat il-qorti?

IS-SUR ALBERT MAMO: Le.

ONOR. ROBERT ABELA: Għaliex?

IS-SUR ALBERT MAMO: Il-problema kienet li minħabba l-fatt li dawn kienu xtraw Nru. 83 f’Ġunju 1998 u kienu xtraw ukoll Nri. 81 u 82 mingħand il-privat, kienu xtraw in good faith, waqqgħu kollox u bdew jibnu.

ONOR. ROBERT ABELA:  Ħalli nieħdok għal dak li għadek kif xhedt dwar il-fond Nru. 83 Spinola Road. Inti spjegajt li kien inxtara mingħand il-privat fl-1998. Naqblu li l-proprjetà ta’ dan  il-fond hija tal-Gvern ta’ Malta?

IS-SUR ALBERT MAMO: Appuntu.

ONOR. ROBERT ABELA: Apparti l-foreshore, li m’hemmx kwestjoni li hija tal-Gvern għax hemm sentenza tal-qorti, s-sid ta’ Nru. 83 kien il-Gvern ta’ Malta wkoll.

IS-SUR ALBERT MAMO: Iva, kienet ex Church property.

ONOR. ROBERT ABELA: Għalkemm il-kumpanija ta’ Vincent Farrugia u Ernest Grech xtrat mingħand il-privat, nifhem sew li d-Dipartiment irriżultalu li kienu xtraw proprjetà li ċ-ċens dwarha kien diġà skada?

IS-SUR ALBERT MAMO: Appuntu. Dawn xtraw din il-proprjetà li skont il-kuntratt kien baqagħlha 47 sena, jiġifieri ċ-ċens tagħha suppost kien se jiskadi fl-2045, però aktar tard irriżulta lill-Joint Office li ma kienx hekk; fil-fatt irriżulta li ċ-ċens kien skada, jekk m’iniex żball, fl-1996.

ONOR. ROBERT ABELA: Allura d-Dipartiment kif ipproċeda? Kien hemm sentenza tal-Qorti li qed tordna demolizzjoni ta’ dik il-parti tal-proprjetà li qiegħda fuq il-foreshore, u d-Dipartiment jaf ukoll li għandu sitwazzjoni fejn il-parti l-oħra ta’ dik il-binja hija mibnija, parti minna, fuq fond Nru. 83, li ma kellhomx titolu dwaru. X’għamel id-Dipartiment f’dik is-sitwazzjoni?

IS-SUR ALBERT MAMO: Minħabba l-fatt li dawn kienu diġà għamlu ittra uffiċjali li se jfittxu lill-Gvern għad-danni, il-Gvern iddeċieda li joħroġ a call for tender sabiex ibigħ il-proprjetà.

ONOR. ROBERT ABELA: Din hija xi ħaġa ġdida li qed tispjega dwarha. Jiġifieri dawn kienu għamlu ittra uffiċjali fejn qalu li se jfittxu lill-Gvern għad-danni meta kien hemm ordni ta’ qorti kontrihom.

IS-SUR ALBERT MAMO: Le, kienu għamlu ittra uffiċjali minn qabel; għandi kopja tagħha hawnhekk.

ONOR. ROBERT ABELA: L-ittra uffiċjali fejn huma qed jgħidu li se jfittxu lill-Gvern għad-danni ġiet ippreżentata qabel ingħatat is-sentenza tal-Qorti tal-Appell fl-2009?

IS-SUR ALBERT MAMO: L-ittra hija datata 4 ta’ Frar 2003.

IĊ-CHAIRPERSON: Din hija ittra uffiċjali mibgħuta minn min?

IS-SUR ALBERT MAMO: Mill-avukat li qed jirrappreżenta lil E.G. Property Holdings Ltd.

ONOR. ROBERT ABELA: Ippermettili nara ftit l-ittra għax għandi l-impressjoni li mhijiex fil-file.

IS-SUR ALBERT MAMO: Iva, qiegħda fil-file għax jien minn hemmhekk ġibtha.

ONOR. ROBERT ABELA: Jista’ jkun li mhijiex fil-file li wasal għandna; jien dortu kollu.

IS-SUR ALBERT MAMO: Qiegħda hemm żgur.

ONOR. ROBERT ABELA: L-importanti li issa qiegħda quddiemna. Inti qed tispjega li kien hemm sentenza tal-2009 deċiża favur id-Dipartiment, u inti għadek kif spjegajt li d-Dipartiment ħa d-deċiżjoni li ma jwaqqax il-proprjetà minħabba ittra uffiċjali dating back to 2003.

IS-SUR ALBERT MAMO: Le. Dik l-ittra uffiċjali kienet indikazzjoni li kieku aħna bqajna sejrin biex nippruvaw inwaqqgħu l-proprjetà dawn żgur kienu se jfittxuna għad-danni.

ONOR. ROBERT ABELA: Però inti kellek sentenza ta’ qorti ftit snin wara din l-ittra uffiċjali li qed tgħidlek biex twaqqa’ l-proprjetà. Inti għandek esperjenza vasta fid-Dipartiment tal-Artijiet għax kemm-il darba kellna kawżi fil-qorti. Inti konxu tal-prinċipju li fuq sentenza ta’ qorti m’hemmx danni, jiġifieri li jekk qorti tordnalek u inti tesegwixxi, m’hemmx danni?

IS-SUR ALBERT MAMO: Però xorta waħda jista’ jfittxek għad-danni minħabba t-tul ta’ żmien li... L-ewwel nett kellna l-iżball kontra tagħna ta’ Nru. 83...

ONOR. ROBERT ABELA: Ħalli nibda bil-foreshore. Dwar dan ma kien hemm l-ebda żball min-naħa tad-Dipartiment.

IS-SUR ALBERT MAMO: Imma fuq Nru. 83 kien hemm.

ONOR. ROBERT ABELA: Dwar il-foreshore kien hemm sentenza ta’ qorti li qed tordna t-twaqqigħ. Naqblu?

IS-SUR ALBERT MAMO: Iva.

ONOR. ROBERT ABELA: Mela ma kien ebda żball min-naħa tad-Dipartiment li l-individwu ddeċieda li jiżviluppa fuq il-foreshore. Kienet deċiżjoni tal-individwu, u l-qorti qaltlu biex iwaqqa’. Naqblu?

IS-SUR ALBERT MAMO: Hemmhekk ma kien hemm ebda żball min-naħa tad-Dipartiment.

ONOR. ROBERT ABELA: Niġi għal Nru. 83 għax inti qed tgħid li kien hemm żball min-naħa tad-Dipartiment. Jien ngħid li ma kien hemm ebda żball min-naħa tad-Dipartiment għax id-Dipartiment ma kienx involut meta l-indivdwu xtara ċens li ma jeżistix.

IS-SUR ALBERT MAMO: Imma d-Dipartiment irrikonixxih u tah it-titolu meta fir-realtà ma kellux titolu.  U ħallas ukoll iċ-ċens.

ONOR. ROBERT ABELA: Mela ħalli nerġgħu mmorru għall-biċċa tal-foreshore, għall-fatt li d-Dipartiment irrikonoxxih però ma estendilux iċ-ċens li kien diġà skada u aċċetta pagament ta’ ċens...

IS-SUR ALBERT MAMO: Imbagħad irtira kollox...

ONOR. ROBERT ABELA: ...abbażi ta’ kuntratt li ppreżenta l-individwu nnifsu. Meta d-Dipartiment ivverifika r-riċerki dwar dak il-kuntratt sab li l-individwu ppreżentalu kuntratt żbaljat. Korrett?

IS-SUR ALBERT MAMO: Iva.
ONOR. ROBERT ABELA: Mela dak kien l-istat ta’ fatt li kellna dakinhar. U inti qiegħed tgħid li ttieħdet id-deċiżjoni li ma tiġix esegwita s-sentenza tal-qorti, lanqas fuq dik il-parti fejn kien hemm sentenza.

IS-SUR ALBERT MAMO: Iva.

ONOR. ROBERT ABELA: Għaliex fejn kien hemm sentenza ta’ qorti din ma ġietx esegwita?

IS-SUR ALBERT MAMO: Minħabba l-fatt li dawn kienu ilhom snin imwaħħlin bil-proprjetà tagħhom weqfin milli jkomplu jiżviluppawha – qed nitkellem għal Nri. 81, 82 u 83; n-Nru. lanqas biss kellhom titolu fuqu –...  

ONOR. ROBERT ABELA: Għall-biċċa tal-kosta qed nispjegalek. Ejjew ngħidu li fil-każ ta’ Nru. 83 it was in good faith, imma fuq il-biċċa tal-kosta ma kienx in good faith għax kien hemm sentenza ta’ qorti li tgħid li m’għandhomx titolu.

IS-SUR ALBERT MAMO: Però minħabba s-sentenza tal-qorti fuq il-kwestjoni tal-kosta, huma xorta waħda ma setgħux ikomplu bix-xogħol.

ONOR. ROBERT ABELA: Se npoġġihielek ftit differenti, u ara jekk taqbilx miegħi. Ngħid sew li s-sitwazzjoni li kellek fl-2009 kienet li kien hemm żvilupp mibni fuq parti minn Nri. 81, 82, 83, u parti fuq il-kosta, u illi kieku twaqqgħet il-parti li kienet fuq il-kosta kien se jiġi rrovinat l-iżvilupp kollu.

IS-SUR ALBERT MAMO: Dażgur.

ONOR. ROBERT ABELA: Dik kienet is-sitwazzjoni, però li jiżviluppaw fuq il-kosta kienet għażla tal-individwu.

IS-SUR ALBERT MAMO: Iva. Li xtaqt ngħid ukoll li kien hemm ittra mingħand l-Avukat Ġenerali li kienet saret wara li saret il-kawża.

ONOR. ROBERT ABELA: L-Avukat Ġenerali kien Anthony Borg Barthet. Korrett?

IS-SUR ALBERT MAMO: Korrett. L-Avukat Ġenerali stess kien ippropona li naslu għal xi arranġament, without prejudice – għandi kopja tagħha hawnhekk, u anke bagħat reminder – però xorta waħda komplejna bil-kawża.
ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Nistgħu narawha? Ikkonfermajt mas-Segretarja li kemm jien u kemm hi ma rnexxilniex narawha fil-file li għandna aħna.

ONOR. ROBERT ABELA: Jien deherli li ma rajthiex dik l-ittra.

IS-SUR ALBERT MAMO: Dawn ħadthom mid-diskette li tawni n-National Audit Office (NAO). Il-files studjajthom inside-out. 

ONOR. ROBERT ABELA: Aħna għandna l-file tad-Dipartiment, imma jista’ jkun li fil-file tal-NAO...

IS-SUR ALBERT MAMO: Le, dawk kienu fil-files tad-Dipartiment. Hemm żewġ files, hemm it-T/6/2002 u hemm l-L140/2001.

ONOR. ROBERT ABELA: Ilhom josfru karti minn dan il-file, tiżdied oħra!

IS-SUR ALBERT MAMO: L-aktar li hemm fit-T/6/2002, imma ż-żewġ files kienu jimxu flimkien. 

ONOR. ROBERT ABELA: Ħalli nieħdok għall-parir li ssemmi.

ONOR. JULIA FARRUGIA PORTELLI: Il-coding hija differenti, forsi mhux qegħdin narawha aħna, imma lanqas is-Segretarja tal-Kumitat, mhu qed jirnexxielha ssibha. 

ONOR. ROBERT ABELA: Sur Mamo, int għandek kif spjegajt, meta staqsejtek, għalfejn iddeċidejtu bil-mod kif iddeċidejtu wara s-sentenza tal-qorti fl-2009.  Għedt li fost waħda mir-raġunijiet li wasslitkom għad-deċiżjoni li ma tesegwixxux is-sentenza tal-qorti kien parir tal-Avukat Ġenerali, Anthony Borg Barthet, u jien qiegħed nara dan il-parir li għamilt riferenza għalih. Is-sentenza tal-Qorti tal-Appell kienet deċiża fl-2009, u dan il-parir huwa datat 2003, jiġifieri sitt snin qabel. Mela qed nifhem li s-sentenza tal-qorti ġiet sitt snin wara dan il-parir. Allura għaliex qed tgħid li waħda mir-raġunijiet li wasslitkom għad-deċiżjoni li ħadtu kien parir ta’ sitt snin qabel?

IS-SUR ALBERT MAMO: Għax fl-opinjoni tiegħi – u kelli anke esperjenza ta’ affarijiet oħrajn li kienu ġraw – Anthony Borg Barthet kien qed jipprevedi li dan se jfittixna għad-danni anke jekk aħna nirbħu l-kawża.

ONOR. ROBERT ABELA: Imma l-ittra ma tgħidx hekk.

IS-SUR ALBERT MAMO: Qalilna biex nippruvaw naslu għal arranġament. 

ONOR. ROBERT ABELA: Mela kien hemm sentenza tal-qorti li qed tgħidilkom biex tiddemolixxu dik il-parti mibnija llegalment fuq kosta, art pubblika, u Anthony Borg Barthet qed jgħidilkom biex tiftiehmu ħalli tevitaw id-danni.

ONOR. JULIA FARRUGIA PORTELLI: Din qiegħda bil-miktub?

ONOR. ROBERT ABELA: Le, mhijiex qiegħda  bil-miktub, però teħodhiex bi kbira li kien tahom dak il-parir għax kien jiġġebbed daqsxejn!

ONOR. JULIA FARRUGIA PORTELLI: Sur Mamo, l-Avukat Ġenerali tahielek bil-miktub din?

IS-SUR ALBERT MAMO: Qiegħda f’dik l-ittra.

ONOR. JULIA FARRUGIA PORTELLI: Imma sitt snin qabel ingħatat is-sentenza?

IS-SUR ALBERT MAMO: Yes, at that stage, li kien sitt xhur wara li kienet diġà bdiet il-kawża.
 
ONOR. JULIA FARRUGIA PORTELLI: Jiġifieri m’erġajtux tlabtu parir ġdid wara s-sentenza?

IS-SUR ALBERT MAMO: Le, ma tlabniex.

ONOR. ROBERT ABELA: Però dan il-parir tal-Avukat Ġenerali ngħata sitt snin qabel id-deċiżjoni tal-qorti.

IS-SUR ALBERT MAMO: Hekk hu.

ONOR. ROBERT ABELA: Qatt ġie rivedut dan il-parir fid-dawl tas-sentenza sussegwenti tal-qorti?
IS-SUR ALBERT MAMO: Le.

ONOR. ROBERT ABELA: U qed nifhem li qatt ma tlabtu parir ieħor wara li ngħatat is-sentenza tal-qorti.

IS-SUR ALBERT MAMO: Le, lanqas.

ONOR. ROBERT ABELA: Minn dak li qed tispjegalna qed nifhem li d-deċiżjoni kienet li s-sentenza tal-qorti relattiva għall-parti tal-foreshore ma tiġix esegwita u l-parti mibnija fuq il-foreshore ma titwaqqax. Allura mbagħad x’ġara?

IS-SUR ALBERT MAMO: Ħareġ it-tender.

ONOR. ROBERT ABELA: Kemm kien il-prezz ta’ dan it-tender?

IS-SUR ALBERT MAMO: €950,000.

ONOR. ROBERT ABELA: Dan it-tender liema art kien jinkorpora fih?

IS-SUR ALBERT MAMO: Kien jinkorpora Nru. 83 u l-biċċa ta’ wara li ġiet okkupata llegalment. 

ONOR. ROBERT ABELA: Meta qed tgħid “il-biċċa ta’ wara”, jiġifieri l-foreshore?

IS-SUR ALBERT MAMO: Hekk hu.

ONOR. ROBERT ABELA: Jiġifieri dik il-parti li l-qorti ordnat li titwaqqa’ ġiet inkorporata f’dan it-tender.

IS-SUR ALBERT MAMO: Hekk hu.

ONOR. ROBERT ABELA: U l-prezz kien ta’ €950,000.

IS-SUR ALBERT MAMO: Hekk hu.

ONOR. ROBERT ABELA: L-art li ġiet inkorporata fit-tender  ta’ min kienet?

IS-SUR ALBERT MAMO: Kellek il-parti ta’ wara fully government owned, u l-ġenb, in-Nru. 83, kienet ex Church property. 

ONOR. ROBERT ABELA: Min tefa’ offerta?  U favur min ġie awarded it-tender?

IS-SUR ALBERT MAMO: Tefgħet it-tender il-kumpanija biss u ġew awarded it-tender bil-valur ta’ €950,000.

ONOR. ROBERT ABELA: Kif taf, it-tender irid jiġi segwit b’kuntratt u jien se nieħdok għal stadju qabel il-kuntratt u għall-kuntratt innifsu. It-Tender Committee f’liema stadju jintervjeni? Qabel, jew wara li jsir it-tender? 

IS-SUR ALBERT MAMO: Qabel.

ONOR. ROBERT ABELA: Tiftakar jekk kienx hemm direzzjoni fuq il-prezz mit-Tender Committee dwar dan il-każ?

IS-SUR ALBERT MAMO: Le, wara li sar it-tender ir-rakkmandazzjoni kienet li we award it bil-valur ta’ €950,000 u ħriġna l-letter of acceptance. 

ONOR. ROBERT ABELA: Mela t-Tender Committee kien semma dan il-prezz ta’ €950,000, però l-kuntratt ġie ffirmat għal prezz differenti. Kemm kien dan il-prezz?

IS-SUR ALBERT MAMO: €525,000.

ONOR. ROBERT ABELA: Jiġifieri €425,000 inqas minn dak li t-Tender Committee kienu qalu. Mela s-sitwazzjoni kienet li l-individwu għandu binja fuq Nru. 83 li m’għandux titolu dwarha, għandu binja fuq foreshore li l-qorti ordnat li jitwaqqa’, jinħareġ tender minflok tiġi esegwita s-sentenza tal-qorti bil-prezz ta’ €950,000, u għal xi raġuni dan il-prezz jinżel għal €525,000. Għalija hemm xi ħaġa li ma tinkwadrax. X’ġara? 

ONOR. JULIA FARRUGIA PORTELLI: Sur Mamo, kont komdu b’din is-sitwazzjoni?

IS-SUR ALBERT MAMO: L-ewwel nett, jien bħala Direttur tal-Artijiet jew Kummissarju tal-Art iktar nidħol fl-affarijiet legali. At this stage, wara li saret il-letter of acceptance u ktibna lill-kumpanija, jien għamilt Minuta.

ONOR. JULIA FARRUGIA PORTELLI: X’kienet tgħid? 

IS-SUR ALBERT MAMO: Il-Minuta tiegħi kienet tgħid hekk:

“Tender Committee, please refer to Red 121.”.

ONOR. JULIA FARRUGIA PORTELLI:  Jien staqsejtek jekk kontx komdu b’din is-sitwazzjoni fejn kien hemm diskrepanza sostanzjali bejn dak li ħareġ fit-tender għal dak li fil-verità kien imbagħad dokumentat...

IS-SUR ALBERT MAMO: Jiena ma nidħolx f’dawk li huma prezzijiet.

ONOR. JULIA FARRUGIA PORTELLI: Imma għedt li għamilt Minuta. Jimporta tgħidilna x’kien fiha dik il-Minuta?

IS-SUR ALBERT MAMO: Dawn kitbu ittra wara li aħna...

ONOR. JULIA FARRUGIA PORTELLI:  Min kiteb?

IS-SUR ALBERT MAMO: Il-kumpanija. Il-kumpanija kitbet ittra bl-avukat tagħhom u qalet ċerti fatti u jien għamilt Minuta lit-Tender Committee u għedtilhom hekk:

“Please refer to Red 121”. 

- li kienet din l-ittra -  

“The facts of the case are as explained at Red 121. The Committee may wish to consider the company’s request for a reconsideration of the valuation in the light of the reasons given and that the company was the only bidder.”.

Dan huwa li ktibt jien. Minn hawnhek ’il quddiem....

ONOR. CLAUDIO GRECH: Ippermettili nwaqqfek ftit. X’inhi r-Red 121?

IS-SUR ALBERT MAMO: Red 121 hija din l-ittra li għandi f’idejja. Hija ittra tal-kumpanija.

ONOR. JULIA FARRUGIA PORTELLI: Peress li din hija l-ewwel darba li qegħdin nisimgħu dwar dan id-dettall partikolari, tista’ tispjegalna l-kontenut tal-ittra, jekk jogħġbok?

IĊ-CHAIRPERSON: Red 121 hija ittra mibgħuta mill-avukat tal-kumpanija ...
IS-SUR ALBERT MAMO: Ganado & Sammut.

IĊ-CHAIRPERSON: ...lill-Commissioner of Land, datata 11 ta’ Awwissu, 2010. 

ONOR. JULIA FARRUGIA PORTELLI: Sur Mamo, tispjegalna ftit, jekk jogħġbok, il-kontenut ta’ dik l-ittra?

IS-SUR ALBERT MAMO: Din l-ittra tagħmel riferenza għal-letter of acceptance fejn aħna nfurmajna lill-kumpanija li konna lesti nbigħulhom il-proprjetà bil-prezz ta’ €950,000, imbagħad ikomplu jgħidu fuq il-pożizzjoni tagħhom, il-hardship li batew minħabba d-dewmien, u semmew ukoll il-kwestjoni ta’ meta l-Joint Office irrikonoxxewhom u fir-realtà imbagħad instab li ma kellhomx titlu. Prattikament dak hu li fiha, jiġifieri l-complaints tagħhom, ir-reazzjoni tagħhom minħabba li ma setgħux ikomplu jaħdmu fuq il-proprjetà minħabba dak kollu li kien ġara. 

Imbagħad hemm ukoll Part 2 tal-ittra li fiha hemm ċerti punti li jiena ma kkummentajtx dwarhom. 

ONOR. JULIA FARRUGIA PORTELLI: X’inhuma, jekk jogħġbok, dawk il-punti? 

IS-SUR ALBERT MAMO: Nikkwota:

1. “The valuation made by the Departments architect is unrealistic and inexplicable. It is 500% higher than the all other professional valuations obtained by my client. With respect, my client requests that as a start, another valuation be obtained by the department to determine the actual value of this property.
2. Following the above, consideration must be made for the fact that the property belongs to my client, was so purchased and held in good faith for more than ten years as established by Civil Law.
3. Above all, one must also consider the fact that the considerable investment which my client undertook has raised the value of the plot in question.
4. Consideration must also be given to the fact that my client was recognised by the Department as the lawful owner of the land for the remaining period of the emphyteusis, hence the retraction by the Department is not acceptable or legally possible. 
5. Finally, and most importantly, the Department has misguided my clients back in 2002, which misguidance led to the investment in question and hence the position it finds itself in today.”. 

ONOR. CLAUDIO GRECH: Inti għedtilna li għamilt Minuta. 

IS-SUR ALBERT MAMO: Il-Minuta li qrajt qabel.

ONOR. JULIA FARRUGIA PORTELLI: Tista’ terġa’ tgħidilna x’kienet, jekk jogħġbok?

IS-SUR ALBERT MAMO: B’riferenza għal din l-ittra, li ġiet b’risposta wara li aħna konna ħriġna l-letter of acceptance, jien għedt hekk:

“The facts of the case are as explained in Red 121. The committee may wish to consider the Company’s request for reconsideration of the value in the light of the reasons given and that the Company was the only bidder.”.

This is what I wrote. 

ONOR. JULIA FARRUGIA PORTELLI: Biex wasalt għal dak il-kumment min-naħa tiegħek, iddiskutejt ma’ persuni oħrajn fid-dipartiment jew f’xi segretarjat jew ministeru?

IS-SUR ALBERT MAMO: Le.

ONOR. JULIA FARRUGIA PORTELLI: Jiġifieri qatt ma infurmajthom li kien hemm dak l-iżvilupp.

IS-SUR ALBERT MAMO: Il-file ġie għandi, għax milli jidher ma kienx għandi qabel,  ktibt din il-Minuta u bgħattha lit-Tenders Committee biex jikkunsidrawha huma.

ONOR. CLAUDIO GRECH: L-Onor. Abela għamel mistoqsija li naħseb hija pertinenti. Minn €950,000 – li meta ppruvajt nasal għal minn fejn ġiet fhimt li intom qabbadtu perit u tefa’ dak l-ammont fit-tender box – il-kuntratt finali sar €525,000. Fil-file jidher li kien hemm proċess biex wasaltu għall-ammont ta’ €525,000. Tista’ tispjegalna kif sar dak il-proċess?
IS-SUR ALBERT MAMO: Jien dak il-proċess ma dħaltx fih u allura ma nistax nispjega. Minn hemmhekk ’il quddiem jien ma dħaltx fil-proċess u lanqas kont naf x’qed isir. Il-probabilità kienet li ma kenitx kwestjoni legali li tikkonċerna lili, imma kienet aktar kwestjoni amministrattiva u allura lili ma daħħlunix.

ONOR. ROBERT ABELA: Meta tgħid “ma daħħlunix”, għal min qiegħed tirriferi?

ONOR. JULIA FARRUGIA PORTELLI: Onor. Abela, skużani se ninterrompik. Sur Mamo, kien normali li int ma tidħolx f’dan l-istadju?

IS-SUR ALBERT MAMO: Le, kieku riedu, it-Tender Committee jew id-Direttur Ġenerali setgħu kkonsultawni. 

ONOR. JULIA FARRUGIA PORTELLI: Imma ma ġejtx ikkonsultat.

IS-SUR ALBERT MAMO: Le, ma ġejtx ikkonsultat. La qatt ħadd staqsieni xi ħaġa u lanqas kont naf li kien hemm meetings u dan kollu, ma kont naf xejn. 

ONOR. JULIA FARRUGIA PORTELLI: B’mod realistiku ta’ bniedem li mexxa dan il-unit għal tant snin u minħabba l-portata u diskrepanza li qegħdin nitkellmu dwarha issa, li minn €950,000 inżilna għal ċifra daqstant differenti, inti tħoss li kellek tiġi kkonsultat? 

IS-SUR ALBERT MAMO: To tell you the truth, in a way ħadt gost li ma ġejtx ikkonsultat.

ONOR. JULIA FARRUGIA PORTELLI: Imma iva jew le? 

IS-SUR ALBERT MAMO:  Qiegħed nitkellem with hindsight.

ONOR. ROBERT ABELA: Jien nifhmek għalfejn ħadt gost għax naf li kien hemm każ preċedenti tal-Löwenbräu fejn kont ikkummentajt li stajt mort il-ħabs. Jiġifieri nifhmek li fejn ikun hemm l-Onor. Azzopardi tippreferi li ma tkunx ikkonsultat! 

IS-SUR ALBERT MAMO: To be fair, ma kenitx kwestjoni fejn kelli niġi kkonsultat dwarha għax jien kont il-Kummissarju tal-Art u d-Direttur tal-Art u bħala tali kont nidħol fil-legal issues. 

ONOR. ROBERT ABELA: Il-firmatarju tal-kuntratt min kien?

IS-SUR ALBERT MAMO: Jiena; ovvjament il-kuntratt jagħmlu l-kummissarju tal-art.

ONOR. ROBERT ABELA: Jien qed nifhem li sar proċess ta’ tender, imbagħad ġie segwit bil-kuntratt finali, in between sar proċess fejn dak li kien miftiehem fit-tender ma ġiex rifless fil-kuntratt, u bejn it-tender u l-kuntratt lilek ma nvolvewkx u ġejt involut biss biex tiffirma l-kuntratt.

IS-SUR ALBERT MAMO:  Jien ma smajt xejn aktar minn wara din il-Minuta li ktibt fejn jiena rriferejt din l-ittra lit-Tender Committee.

ONOR. ROBERT ABELA: Mela inti ffirmajt kuntratt li kien...

IS-SUR ALBERT MAMO: Iffirmajtu aktar tard. Meta ġie deċiż kollox għaddewli l-file biex nagħmel il-kuntratt. Hemmhekk sirt naf. 

ONOR. ROBERT ABELA: Il-kuntratt li għaddewlek biex tiffirma kien għal €425,000 inqas mill-prezz miftiehem fit-tender.

ONOR. JULIA FARRUGIA PORTELLI: Kważi n-nofs.

ONOR. ROBERT ABELA: Id-deċiżjoni li tiffirma erfajtha fuq spallejk jew kellek xi comfort li lilek wasslek biex tiffirma?

IS-SUR ALBERT MAMO: Kien hemm kollox approvat. Kien hemm l-approvazzjoni tal-Ministru, kien hemm il-Minuta tad-Direttur Ġenerali...

ONOR. ROBERT ABELA: Ta’ liema Ministru?

IS-SUR ALBERT MAMO: Jekk m’iniex sejjer żball tal-Ministru tal-Finanzi.

ONOR. ROBERT ABELA: Iċċekkja ftit, jekk jogħġbok.

IS-SUR ALBERT MAMO: Iva, tal-Ministru tal-Finanzi, Tonio Fenech.

ONOR. ROBERT ABELA: U min iżjed?

IS-SUR ALBERT MAMO: Il-Minuta għaddiet through l-Onor. Jason Azzopardi u ffirmaha l-Ministru tal-Finanzi.

ONOR. ROBERT ABELA: Meta qed tgħid il-Minuta għaddiet through l-Onor. Jason Azzopardi, xi trid tfisser? Jien nifhmek xi trid tgħid, imma xi jfisser dan fi kliem sempliċi?  

IS-SUR ALBERT MAMO: Dak iż-żmien il-ministru responsabbli għall-art kien Tonio Fenech u l-Onor. Jason Azzopardi kien Segretarju Parlamentari fl-istess Ministeru.

ONOR. ROBERT ABELA: Mela “through him” ifisser li ġiet approvata minnu wkoll.  Hux hekk?

IS-SUR ALBERT MAMO: Hekk hu. 

ONOR. ROBERT ABELA: Mela f’dan il-proċess lilek ma nvolvewk imkien ħlief fl-iffirmar tal-kuntratt u inti straħt fuq dik l-approvazzjoni ministerjali.  Hekk hu?

IS-SUR ALBERT MAMO: Iva.  Jien ma stajt nagħmel xejn iktar jekk kienet ittieħdet id-deċiżjoni.

ONOR. ROBERT ABELA: Hekk hu. Fost ir-raġunijiet li inti semmejt iktar qabel li kienu ġabulkom il-kumpanija biex il-prezz minn €950,000 jonqos għal €525,000, kien hemm dik tal-hardship. Issa hawnhekk qegħdin nitkellmu – u inti għedtilna li segwejt ix-xhieda li ngħatat s’issa f’dan il-Kumitat – dwar proprjetà li minnha l-kumpanija se tkun qed iddaħħal €10 miljun.  Inti konxju minn dan il-fatt? Jiġifieri l-hardship li tkellmu dwarha kienet fil-kuntest ta’ proprjetà li minnha se jdaħħlu €10 miljun.

IS-SUR ALBERT MAMO: Jien la jien bniedem tekniku u lanqas nifhem fil-proprjetà. Jien nidħol biss f’legal issues.

ONOR. ROBERT ABELA: U allura semmewlek din tal-hardship u inti rriferejtha lil min kellek tirriferiha. 

IS-SUR ALBERT MAMO:  Iva.

ONOR. ROBERT ABELA:  Semmejt li l-kumpanija qalet li l-proprjetà ġiet stmata €950,000 mid-Dipartiment tal-Artijiet, u li skont huma, l-istima kienet 500% ogħla mill-valur attwali. Inti konxju tal-fatt li l-NAO, din l-istess proprjetà, stmaha bil-prezz ta’ €2.4 miljun, jiġifieri mhux 500% inqas imma tliet darbiet iżjed milli kien stmaha d-dipartiment tagħkom? 

IS-SUR ALBERT MAMO: Nerġa’ ngħidlek li jien kelli direttiva biex ma nindaħalx fil-prezzijiet. 

ONOR. ROBERT ABELA: Min tak din id-direttiva? 

IS-SUR ALBERT MAMO: Il-Perit John Sciberras meta kien direttur ġenerali.  Meta darba fettili nindaħal fil-prezz kien qalli: “ara ma jfettillekx tindaħal aktar, ara ma jfettillekx tipprova tindaħal fil-prezzijiet, inti m’intix perit, inti responsabbli mill-affarijiet legali u tindaħalx”. 

ONOR. ROBERT ABELA: Il-Perit John Sciberras taħtek kien? 

IS-SUR ALBERT MAMO: Le, kien id-direttur ġenerali tiegħi.  Minn dakinhar ‘il quddiem ma ndħaltx aktar fil-prezzijiet. 

ONOR. JULIA FARRUGIA PORTELLI: Qed titkellem b’ċerta emozzjoni u rabja fl-istess ħin. 

IS-SUR ALBERT MAMO: Dażgur! 

ONOR. JULIA FARRUGIA PORTELLI: Għaliex? Ħassejt li dik l-attitudni ma kenitx korretta? 

IS-SUR ALBERT MAMO: Għax kont għaddejt rimarka fuq xi ħaġa. 

ONOR. ROBERT ABELA: Inti spjegajt ukoll li konsiderazzjoni oħra li ttieħdet li setgħet twassal għat-tnaqqis fil-prezz kienet li l-kumpanija kienet the only bidder. 

IS-SUR ALBERT MAMO: Iva, kienet the only bidder. 

ONOR. ROBERT ABELA: Naqblu li t-tender ġiet imfassla b’mod u manjiera li din il-kumpanija tkun the only bidder għax hi biss kellha interess li titfa’ t-tender? Fil-fatt, hekk kien se jiġri, kellha r-right of first refusal. 

IS-SUR ALBERT MAMO: It-tender kien dak li kien; forsi dak li jkun kien jinduna u ma kienx se jmur jitfa’ tender fuq xi ħaġa li hija magħquda ma’ xi ħaġa oħra. 

ONOR. ROBERT ABELA: Jiġifieri l-kumpanija ppretendiet li tiġi aġġevolata bil-ħruġ ta’ tender wara sentenza kontriha mill-qorti u terġa’ tibbenefika minn tnaqqis fil-prezz għax kienet the only bidder! L-istima ta’ €950,000 minn min kienet saret? 

IS-SUR ALBERT MAMO: Jekk m’iniex sejjer żball mill-Perit Duncan Mifsud. 

ONOR. ROBERT ABELA: Kienet saret minn perit tad-dipartiment.  Hux hekk? 

IS-SUR ALBERT MAMO: Iva, għax id-dipartiment... 

ONOR. ROBERT ABELA:  Ma naħsibx li kien il-perit li semmejt inti, però kien perit tad-dipartiment. 
IS-SUR ALBERT MAMO: Iva, kien perit tad-dipartiment. 

ONOR. ROBERT ABELA: Lilek involvewk fl-istima li kienet saret minn tliet periti? 

IS-SUR ALBERT MAMO: Le, ma ndħalt xejn. 

ONOR. ROBERT ABELA: Min kienu l-persuni li kienu qegħdin jieħdu d-deċiżjonijiet? 

IS-SUR ALBERT MAMO: Naf li kienu tliet periti, imma... 

ONOR. ROBERT ABELA: Min kienu l-persuni nvoluti fid-deċiżjonijiet biex jitqabbdu t-tliet periti biex jiġi varjat il-prezz? 

IS-SUR ALBERT MAMO: Naf issa, imma at that time ma kontx naf għax jien ma ġejtx involut f’dik id-deċiżjoni. Naf li l-file kien f’idejn id-Direttur Ġenerali imma ma nafx x’kien qed isir. 

ONOR. ROBERT ABELA:  Nafu li l-art tat-tender kienet parti tal-Knisja u parti tal-Gvern, però bħala fatt, fil-kuntratt ġiet indikata bħala kollha proprjetà tal-Knisja. Lilek kienu daħluk f’dik il-parti, jew ukoll kont eskluż minn dik id-deċiżjoni ta’ kif ġiet indikata l-proprjetà? 

IS-SUR ALBERT MAMO: Ippreparajna l-pjanti ... 

ONOR. ROBERT ABELA: Imma nvolvewk, jew kienet parti mill-proċess li sar minn wara daharek? 

IS-SUR ALBERT MAMO: Le, ma sarx minn wara dahari. 

ONOR. ROBERT ABELA: Il-biċċa tal-pjanti, le. 

IS-SUR ALBERT MAMO: Le. 

ONOR. ROBERT ABELA: Li kont eskluż kien fid-deċiżjoni dwar it-tnaqqis fil-prezz. 

IS-SUR ALBERT MAMO: Xtaqt nagħmel korrezzjoni. L-art kienet kollha tal-Gvern, li kien hemm kien li minħabba li Nru. 83 kienet tal-Knisja, kien hemm persentaġġ li ried imur għand il-Knisja. 

ONOR. ROBERT ABELA: Jekk dik il-parti mill-proceeds tal-proprjetà tmurx lejn il-Knisja jew lejn il-Gvern kien jiddependi minn jekk il-proprjetà titlaqx b’ċens jew titlaqx b’bejgħ. Inti kont involut fid-deċiżjoni li l-proprjetà titlaq b’bejgħ minflok b’enfitewsi temporanja jew perpetwa? 

IS-SUR ALBERT MAMO: Le. 

ONOR. ROBERT ABELA: Ma nvolvewkx lanqas? 

IS-SUR ALBERT MAMO: Le, ma kenitx xi ħaġa li nidħol fiha jien. 

ONOR. ROBERT ABELA: Min daħal fiha? 

IS-SUR ALBERT MAMO: Mill-Minuti jirriżulta li dik hija xi ħaġa li ġiet ikkunsidrata mid-Direttur Ġenerali, u jidħol fiha l-aktar id-direttur tal-Joint Office li jagħmel it-trasferiment tal-flus. 

ONOR. ROBERT ABELA: Nifhem li l-metodu ta’ trasferiment li wassal biex il-Gvern f’butu rċieva biss €35, kien approvat mis-Segretarju Parlamentari u mill-Ministru konċernat. 

IS-SUR ALBERT MAMO: Ma nafx jekk intix korrett. 

ONOR. ROBERT ABELA: Korrett bħala fatt. Sal-lum il-Gvern għadu daħħal biss €35.  Dan joħroġ mir-rapport tal-Awditur. 

IS-SUR ALBERT MAMO: Però naħseb li hemm xi żball, jiġifieri l-calculation bilfors għamluha ħażin. 

ONOR. ROBERT ABELA: Hekk ġara. 

IS-SUR ALBERT MAMO: Anyway, mhijiex xi ħaġa li se nikkontesta; m’iniex se nidħol fiha għax ma tikkonċernanix. 

ONOR. ROBERT ABELA: Inti ma kontx involut fid-deċiżjoni li l-proprjetà titneħħa b’sale u mhux b’enfitewsi kif irrikkmanda d-Direttur Ġenerali, imma kellek l-approvazzjoni min-naħa tal-Ministru u s-Segretarju Parlamentari. 

IS-SUR ALBERT MAMO: Kif diġà spjegajt, wara li bgħatt il-file lit-Tender Committee b’riżultat ta’ dak li kienu kitbu f’dik l-ittra, I was out. 

ONOR. ROBERT ABELA: Huwa normali li jkollok tender li toħroġ b’ċerti kundizzjonijiet, tiġi awarded b’ċerti kundizzjonijiet, imbagħad il-kuntratt ma jkunx jirrifletti l-kundizzjonijiet tat-tender prinċipalment fil-prezz li jonqos bin-nofs? Hija sitwazzjoni li kienet tiġri regolarment fid-dipartiment tagħkom? 

IS-SUR ALBERT MAMO: Le. 

ONOR. CLAYTON BARTOLO: Sur Mamo, f’dan ir-rigward huwa normali li jkollok kumpanija, li hija l-klijent, li qisha qed teżerċita ċerta saħħa, li wieħed jista’ jinnota mill-ittri u l-komunikazzjoni li hemm fil-file? Inti stess għedt li saru laqgħat, mhux laqgħa waħda. Mill-esperjenza tiegħek, dan kien ikun normali? 

IS-SUR ALBERT MAMO: Ġieli kien ikun hemm okkażjonijiet fejn isiru laqgħat ma’ kumpaniji. 

ONOR. CLAYTON BARTOLO: Imma mill-ittri li qrajna kien jidher li l-klijent qisu kellu ċerta saħħa.  Anke l-ittra li rajna hawnhekk u l-mod kif ġie nnegozjat il-prezz... 

IS-SUR ALBERT MAMO: Il-klijent kien qiegħed jagħmel ħafna aktar arja minħabba l-fatt li kien hemm dak l-iżball fuq Nru. 83 u kien hemm kawża li ħadet sitt snin.  Jiġifieri l-probabilità hija li b’hekk kien qed jagħmel l-arja. 

ONOR. CLAYTON BARTOLO: U s-sentenza tal-qorti? 

ONOR. ROBERT ABELA: Sur Mamo, f’din il-proċedura, u rriżultat anke minn proċedura li nżammet fl-investigazzjoni tal-NAO, irriżulta li bejn it-tender fejn il-prezz kien ta’ €950,000 u l-kuntratt finali fejn il-prezz niżel għall-€525,000, inżammet laqgħa. F’din il-laqgħa kien hemm diversi nies, fosthom is-Segretarju Parlamentari Jason Azzopardi, u  ttieħdu ċerti deċiżjonijiet. Inti kont mistieden għal din il-laqgħa? 

IS-SUR ALBERT MAMO: Le. 

ONOR. ROBERT ABELA: Lanqas fejn ittieħdu deċiżjonijiet... 

IS-SUR ALBERT MAMO: Le, għall-ebda laqgħa ma kont mistieden u lanqas biss kont naf x’qiegħed isir. Kif għedt qabel, probabbilment dawn iddeċidew li dak ma kienx aktar każ tiegħi imma huwa każ amministrattiv u jien m’għandix nidħol fih. 

ONOR. ROBERT ABELA: Meta tgħid “każ amministrattiv” xi tfisser? 

IS-SUR ALBERT MAMO: Hija deċiżjoni tal-Gvern. B’“tal-Gvern” ma rridx infisser...  Ma rridx li niġi interpretat ħażin. 

ONOR. CLAUDIO GRECH: Jiġifieri qiegħed tgħid għall-Ministru? 

IS-SUR ALBERT MAMO: Le, m’iniex qed ngħid bilfors għall-Ministru, qiegħed ngħid li jista’ jkun tas-segretarju permanenti, jista’ jkun tad-direttur ġenerali, whatever. 

ONOR. ROBERT ABELA: Mingħajr il-firma u l-kunsens tal-Ministru int kont tiffirmah il-kuntratt? 
IS-SUR ALBERT MAMO: Żgur li le. 

ONOR. JULIA FARRUGIA PORTELLI:  Qed naqblu li f’istanza minnhom aħna qed ngħidu li kellek quddiemek dokument li suppost ipproċedejtu fuq €950,000, però meta ġie lura għall-firem il-figura kienet ferm differenti. Qatt staqsejt iswed fuq l-abjad għalfejn kien hemm dik id-diskrepanza? 

IS-SUR ALBERT MAMO: Le. 

ONOR. JULIA FARRUGIA PORTELLI: F’paġna 47 tar-rapport, l-Awditur Ġenerali jagħmel riferenza għall-fatt li waqt ix-xhieda tiegħu, il-Ministru ta’ dak iż-żmien: 

“...was adamant that he should have been provided with all the details of the case as it was not expected of a minister to review a file in detail but rely on that brought to his attention when approval was sought.”. 

Hawnhekk ingħatat l-impressjoni li ħadd ma nforma lill-Ministru li kien hemm sentenza tal-qorti. Kif tispjega dan il-fatt? 

IS-SUR ALBERT MAMO: Jien qatt ma kellimt lill-Ministru fuq xejn, però... 

ONOR. ROBERT ABELA: Jien qed nifhem li lilek eskludewk mil-laqgħat. 

IS-SUR ALBERT MAMO: Iva, però għandi nifhem li min kien qiegħed imexxi l-affarijiet kien jaf bis-sentenza tal-qorti. Id-diretturi ġenerali kienu jafu bis-sentenza tal-qorti. 

ONOR. CLAYTON BARTOLO: U inti bħala Kummissarju tal-Art ma kontx taf min kien qed imexxi l-affarijiet. 

IS-SUR ALBERT MAMO: Jien ma dħaltx f’dak il-perjodu ta’ wara li ktibt dik il-Minuta li rriferejt għaliha sakemm reġa’ ġie lura għandi l-file biex nagħmel kuntratt. 

ONOR. JULIA FARRUGIA PORTELLI: Imma dak iż-żmien int kont Kummissarju tal-Art?  Iva jew le? 

IS-SUR ALBERT MAMO: Iva. 

ONOR. JULIA FARRUGIA PORTELLI: Mela ħalli nserrħu ftit bil-kalma fuq dan id-dettall. Mela qegħdin nistabbilixxu li int kont il-Kummissarju tal-Art f’dak il-perjodu. 

IS-SUR ALBERT MAMO: Iva, dażgur. 

ONOR. JULIA FARRUGIA PORTELLI: Fix-xhieda tiegħu quddiem l-Awditur, il-Ministru qal li ma jaqbilx ma’ dak li qal il-Kummissarju tal-Art – li allura qed ngħidu li kont int – u ċioè: 

“...that as long as a legitimate method of disposal was employed then there was no need for the Minister to be informed of the court’s ruling”. 

Qiegħed taqbel ma’ dan ir-raġunament tal-ex Ministru? 

IS-SUR ALBERT MAMO: Dik hija opinjoni tiegħu. 

ONOR. JULIA FARRUGIA PORTELLI: Fhimtek. Aktar qabel għamilt riferenza għall-mod kif il-Perit John Sciberras kien irreaġixxa. Il-Perit Sciberras kien ilu hemm snin twal? 

IS-SUR ALBERT MAMO: Il-Perit Sciberras kien mar id-dipartiment fl-1974 bħala perit u jien kont mort fl-1975; kważi kważi kbirna flimkien. Eventwalment, fl-1996/1997 dak li kien jissejjaħ Land Department sar Government Property and Construction Division u d-dipartiment inqasam fi tnejn, Estate Management Department, li kellu t-teknika u l-periti li jagħmlu l-istima, iżommu l-pjanti u dawn l-affarijiet kollha, u l-Land Department li kien responsabbli għall-affarijiet legali, apparti li joħroġ it-tenders eċċ. Aktar tard, jekk m’iniex sejjer żball fl-1989, sirna Government Property Division (GPD), imbagħad aktar tard il-Joint Office, li dak iż-żmien kien taħt il-Finanzi, sar parti mill-GPD bid-direttur ġenerali fuqu li dak iż-żmien kien il-Perit Sciberras. Il-Perit Sciberras kien ġie boarded out f’Ottubru 2008, imbagħad ġie direttur ġenerali ieħor, u direttur ġenerali ieħor, u direttur ġenerali ieħor. 

IĊ-CHAIRPERSON:  Niġbdilkom l-attenzjoni li bħalissa saru s-5:45 p.m. u kwarta oħra rridu nkunu fil-Plenarja, jiġifieri jew inkomplu darb’oħra, jew nippruvaw nagħlqu llum. 

L-Onor. Claudio Grech. 

ONOR. CLAUDIO GRECH: Sur President, jien m’għandix ħafna mistoqsijiet. Sur Mamo, inti għedt li f’Minuta 122, wara li rajt dak li kien kiteb l-avukat tal-persuna li tefgħet it-tender, inti kont tajt il-parir lit-Tender Committee... 

IS-SUR ALBERT MAMO: Jien għedt:

“The Committee may wish to consider the company’s request for a reconsideration of the valuations in the light of the reasons given and that the company was the only bidder.”.

ONOR. CLAUDIO GRECH: Issa jien mill-file fhimt li t-Tender Committee huwa kumitat stabbilit, qisu a standing committee fid-dipartiment, li kien magħmul to handle it-tenders hu. 

IS-SUR ALBERT MAMO: Iva. 

ONOR. CLAUDIO GRECH: Jiġifieri jien fhimt ukoll li ma kienx ir-rwol tiegħek li tkun parti mit-Tender Committee. 

IS-SUR ALBERT MAMO: Le, jien qatt ma kont parti mit-Tender Committee. 

ONOR. CLAUDIO GRECH:  Li għamilt inti kien li rriferejt lura lit-Tender Committee għax rajt l-argumenti li saru u t-Tender Committee għamel proċess separat. 

IS-SUR ALBERT MAMO: Iva. 

ONOR. CLAUDIO GRECH: Inti ma kontx ċar fir-risposta tiegħek meta kemm jien kif ukoll in-naħa tal-Gvern staqsejnik dwar kif ġara dan il-proċess, jiġifieri li minn €950,000 spiċċa €525,000. Nimmaġina li meta inti kont tiġi biex tiffirma l-kuntratti kont tħares lejn il-file. Ma nimmaġinax li civil servant tal-istatura u l-esperjenza tiegħek, xi ħadd se jġiblek kuntratt u inti se taqbad u tiffirmah qisu ma kien xejn.

ONOR. ROBERT ABELA: Kien endorsed mill-Ministru! 

ONOR. CLAUDIO GRECH: Trid tkompli inti, Onor. Abela? 

ONOR. ROBERT ABELA: Le, tista’ tkompli, imma ...  

ONOR. CLAUDIO GRECH: Se nasal għaliha. Fil-file jien sibt Minuta 138 li tgħid li kien hemm ir-rapport tal-kumitat li kien twaqqaf fejn kien qed jispjega għalfejn l-ammont kien sar €550,000.  Nimmaġina li dan inti kont rajtu, jiġifieri il-€525,000 mhux tfaċċa minn imkien. Naqblu? 

IS-SUR ALBERT MAMO: Le. Għalkemm jien ma nidħolx fil-kwestjoni ta’ min għamel il-valuation, jew kemm għamluha u dawn l-affarijiet kollha, naf li kien hemm ir-rapport tal-periti. 

ONOR. CLAUDIO GRECH: Inti kostantament għedt li min kien qed imexxi ma kienx qiegħed jinvolvik. Min fil-fatt kien qed imexxi? 

IS-SUR ALBERT MAMO: Id-Direttur Ġenerali. 

ONOR. CLAUDIO GRECH: Kien hemm xi istanza fejn, jew il-Ministru Jason Azzopardi jew il-Ministru Tonio Fenech talbuk biex tibdel xi deċiżjoni? 

IS-SUR ALBERT MAMO: Le, lanqas qatt kellmuni. 

ONOR. CLAUDIO GRECH: Mill-file li eżaminajt, kull darba li kien hemm xi forma ta’ approval jew endorsement – meta Minuta tgħaddi through ministru, il-ministru jaraha u jinnotaha – kien hemm xi istanza fejn, jew il-Ministru Tonio Fenech jew il-Ministru Jason Azzopardi bidlu xi Minuta, jiġifieri bagħtuh lura u qalulkom li ma jaqblux mal-parir tal-uffiċjal pubbliku? 

IS-SUR ALBERT MAMO: Le. 

ONOR. ROBERT ABELA: Sur Mamo, l-Onor. Grech għadu kemm staqsik jekk lilek il-Ministru Azzopardi qattx qallek biex tibdel xi deċiżjoni li kont ħadt u inti weġibt fin-negattiv. Qed ngħid sewwa bħala fatt li inti ma ħadt ebda deċiżjoni dwar dan il-każ? 

IS-SUR ALBERT MAMO: Fuq il-biċċa tal-aħħar, le. 

ONOR. ROBERT ABELA: Mela allura ma seta’ jitolbok biex tibdel xejn għax inti ma kont iddeċidejt xejn. 
ONOR. CLAUDIO GRECH: Jiena fuq il-Minuta staqsejtu. 

ONOR. JULIA FARRUGIA PORTELLI: U ma kien involut f’xejn. 

ONOR. ROBERT ABELA: U ma kont involut f’xejn, anzi kien bil-kontra, fis-sens li inti ffirmajt fuq id-direzzjoni u fuq l-approvazzjoni li kien ta l-Ministru konċernat. 

ONOR. JULIA FARRUGIA PORTELLI: Qatt ħassejtek komdu li tista’ tirribella kontra din is-sistema? 

IS-SUR ALBERT MAMO: Għalija, ladarba ma dħaltx fiha jien, għax xogħli kien il-legal issues, ma kenitx tagħmel differenza. 

ONOR. ROBERT ABELA: Sur Mamo, aktar qabel inti spjegajt li mhux normali li jkollok tender li joħroġ bi prezz, imbagħad wara jiġi varjat il-prezz, jiġifieri wara li jingħalaq it-tender u jkun hemm l-offerenti magħżula. Għedt ukoll li t-tender ma kienx miftuħ biss għall-kumpanija li kienet diġà bniet, imma kien miftuħ għal kulħadd. Imma jien, bħala terza persuna, li stajt nitfa’ bid kont se nagħmel offerta fuq il-prezz ta’ €950,000. 

IS-SUR ALBERT MAMO: Tagħmel bid ta’ kemm trid. 

ONOR. ROBERT ABELA: Imma l-prezz li kien qed jagħmel id-dipartiment... 

IS-SUR ALBERT MAMO:  Kien €950,000. 

ONOR. ROBERT ABELA: Id-dipartiment kien irriżerva d-dritt li jikkanċella t-tender jekk il-prezz ikun inqas minn €950,000, jiġifieri d-dipartiment kellu dik ir-riżerva favur tiegħu. 

IS-SUR ALBERT MAMO: Le, ma jidhirlix li kien hekk. 

ONOR. ROBERT ABELA: Ara sew għax fil-fatt kien hemm dik ir-riżerva u saret kundizzjoni li l-proprjetà... L-ewwel darba t-Tender Committee kien iddeċieda li kellu jitlaq bil-prezz ta’ mhux inqas minn €950,000. 

IS-SUR ALBERT MAMO: Il-letter of acceptance kienet hekk, huma għamlu offerta ta’ ma nafx kemm... 
ONOR. ROBERT ABELA: U allura kien irrikkmandat li t-tender jiġi awarded favur tagħhom, purchè l-prezz ta’ €950,000. Jiġifieri persuna li kienet fuq barra li oriġinarjament seta’ kellha interess li tagħmel bid ma kienet qatt se tieħdu bil-prezz ta’€525,000. Jiġifieri kien hemm ċaqlieq fil-goal posts tat-tender wara t-tender. 

IS-SUR ALBERT MAMO: Iva. 

ONOR. CLAUDIO GRECH: Il-prezz ta’ €950,000 kien inkluż fit-tender? Mid-dokumenti fhimt li €950,000 intefa’ fit-tender box u nfetaħ wara. 

IS-SUR ALBERT MAMO: Le, fit-tender li ġie ppubblikat ma kien hemm ebda prezz imsemmi.  Li kien hemm kien bid bond. 

ONOR. CLAUDIO GRECH: Għax inti għedt lill-Onor. Abela li l-minimum price ippubblikat mat-tender kien €950,000. 

IS-SUR ALBERT MAMO: Le, il-prezz ma kienx ippubblikat. Fil-letter of acceptance kien issemma. 

ONOR. CLAUDIO GRECH: L-Onor. Abela għamel il-punt li xi ħadd li ried jagħmel bid ma setax jagħmel dan għax il-prezz kien €950,000. Hu qed jgħid li meta ħareġ it-tender il-prezz ta’ €950,000 ma kienx qiegħed hemm. Hekk fhimt mid-dokumentazzjoni. 

ONOR. ROBERT ABELA: Kien hemm valuation. Il-valuation saret qabel it-tender. 

ONOR. CLAUDIO GRECH: Imma ġiet ippubblikata mat-tender? Dak huwa li qed nistaqsi jien.
IS-SUR ALBERT MAMO: Le. 

ONOR. ROBERT ABELA: Imma l-valuation saret qabel it-tender.  Hux hekk? 

IS-SUR ALBERT MAMO: Ovvjament. 

ONOR. ROBERT ABELA: Jien, li jien offerent, kelli at my disposal dik l-istima ta’ €950,000?
 
IS-SUR ALBERT MAMO: At what stage? 

ONOR. ROBERT ABELA: Qabel it-tender. 
IS-SUR ALBERT MAMO: Jekk qed nifhem tajjeb, inti qed tistaqsini jekk kieku xi ħadd minflok dawn, għamel offerta... 

ONOR. ROBERT ABELA: L-Onor. Claudio Grech staqsik jekk l-istima ta’ €950,000 saritx qabel it-tender. 

IS-SUR ALBERT MAMO: Le, qabel it-tender ħadd ma jkun jaf kemm hu l-prezz. 

ONOR. ROBERT ABELA: Però l-valutazzjoni ġiet użata għal fini tal-letter of acceptance. 

IS-SUR ALBERT MAMO: Normalment li kien isir kien li l-perit jagħmel il-valuation f’envelope u jixħetha fit-tender box. Meta l-iskrivan tat-tenders jiftaħ it-tenders fil-pubbliku jiftaħ ukoll il-valuation u eventwlament kollox imur għand it-tender committee u l-proċess jibqa’ miexi and they award it. 

ONOR. ROBERT ABELA: L-awarding tat-Tender Committee kien favur il-kumpanija bil-prezz ta’ €950,000. Naqblu? 

IS-SUR ALBERT MAMO: Iva. Kieku għamlu prezz akbar ovvjament dak il-prezz akbar kien... 

ONOR. ROBERT ABELA: It-Tender Committee qatt irreveda d-deċiżjoni tiegħu li l-proprjetà titlaq bil-prezz ta’ mhux inqas minn €950,000, jew kienet deċiżjoni li refagħha fuq dahru l-Ministru li l-prezz jonqos b’€425,000? Minn xi mkien hemm xi deċiżjoni tat-Tender Committee li tvarja l-ewwel deċiżjoni li kienu ħadu?  

IS-SUR ALBERT MAMO:  Ma nistax nirispondik għax ma nafx. 

ONOR. ROBERT ABELA:  Naqblu li mill-file jirriżulta – u inti għedt li rajt il-file kollu –  li hemm deċiżjoni tat-Tender Committee li l-proprjetà titlaq b’€950,000? 

IS-SUR ALBERT MAMO: Kif diġà għedt, wara li jien bgħatt il-file lit-Tender Committee minħabba li ktibt dik il-Minuta, ġie deċiż dak li ġie deċiż u jien ma kontx naf bid-deċiżjoni. 

ONOR. ROBERT ABELA:  Imma mill-Minuti tal-file joħroġ li hemm deċiżjoni tat-Tender Committee li l-proprjetà titlaq bil-prezz ta’ €950,000. It-tieni deċiżjoni, jekk hemm għax jien ma sibthiex, tat-Tender Committee biex il-prezz jonqos għall-€525,000, inti rajtha jew le? Insa r-rapport tat-tliet periti għax dak sar kif sar kontra li kien jgħid it-tender. Jien qed nistaqsi jekk kienx hemm deċiżjoni tat-Tender Committee li tibdel dak li kienet iddeċidiet fl-ewwel istanza, jiġifieri li l-prezz minn €950,000 jonqos għal €525,000. Hemm deċiżjoni tat-Tender Committee, jew ma teżistix? 

IS-SUR ALBERT MAMO: Jekk m’iniex sejjer żball m’hemmx deċiżjoni tat-Tender Committee. 

ONOR. JULIA FARRUGIA PORTELLI: Mill-esperjenza tiegħek li tmur lura għas-snin 70 qatt kellek stadju bħal dan fejn inħarġet acceptance letter li tikkonferma l-figura mbagħad ma bqajtux fuqha imma erġajtu ftaħtu mekkaniżmu differenti? 

IS-SUR ALBERT MAMO: Ma niftakarx eżatt, imma jista’ jkun li kien hemm xi każi oħra. 

IĊ-CHAIRPERSON: Sur Mamo, ma jidhirx li hawn aktar domandi għalik, għalhekk nirringrazzjawk.

Onor. Abela, nixtieq li sal-aħħar tas-sena nippruvaw neħilsu dan ir-rapport. 

ONOR. ROBERT ABELA: Nagħmel sforz li fil-laqgħa li jmiss nagħlqu. 

IĊ-CHAIRPERSON: Napprezza jekk l-isforz ikun wieħed qawwi. Il-parir tiegħi huwa li sal-Milied nippruvaw nagħlqu dan il-kapitlu biex nibdew is-sena b’suġġett ieħor. Jekk il-laqgħa li jmiss nagħmluha fit-12 ta’ Diċembru fit-3:00 p.m. minflok fl-4:30 p.m. ħalli nkunu nistgħu nagħlqu x-xhieda kollha, tajjeb għalikom?

ONOR. ROBERT ABELA:  Tajjeb.

IĊ-CHAIRPERSON: Imma bl-intiża ċara, Onor. Abela, li dakinhar nagħlqu.  Mela l-Kumitat huwa aġġornat għat-12 ta’ Diċembru 2017 fil-3:00 p.m. fejn l-Onor. Abela qed jiġi nkarigat biex jindika x-xhieda kollha li baqagħlu l-Gvern f’dan il-każ. Nirringrazzjakom.

Fis-5:52 p.m. il-Kumitat aġġorna.

